
Түйін: Балалық шақтың бейкүнә әлемі мен соғыстың қанды қияметі арасындағы қайшылықтар айқын көрсетіледі.
[bookmark: _GoBack]   Сайын Мұратбеков тек Жетісу өлкесінің емес,күллі қазақтың белгілі жазушысы. Жазушының балалық шағы сұрапыл соғыс жылдарымен қатар келген.Сондықтан өзінің балалық шағын,соғыстан кейінгі тұрмысты көп жазған жазушы. «Жабайы алма» да – сол қатардағы шығарма. 
  Соғыс жылдарындағы ауыл өмірі, ауыр тұрмыс,қажырлы еңбек,адалдық пен адамгершілікті сөз ететін повесть – қазақ балаларына арналған үздік шығармалардың алдыңғы қатарынан орын алады.Өйткені, повесть 1972 жылы жарыққа шықса да, әлі күнге дейін әрбір бала сүйіп оқиды.
 «Тау бөктерінде тұтасқан жабайы алма болатын» деп басталатын туындының тілі жатық, көркем әрі жеңіл.Повесть сонысымен оқырманын өзіне баурап алады.Балалық шақтың қиындық пен ауыртпашылыққа толы кезеңі суреттелген шығарманың негізгі кейіпкері – Қанат деген бала.Қанат пен достары күн сайын жабайы алманың саясына келіп таңнан кешке дейін ойнайтын. Бірақ балалар ауыл жұртына белгілі Көкінай атты иттен қорқатынды. Бірнеше жыл әлгі ит жабайы алманың жанындағы үңгірді мекен етеді. Қан майданға аттанған Бәсеннің тазысының киесі бар еді. Бір күндері күшіктеріне азық іздеген Көкінай Бүбітай есімді әйелдің үйіне кіріп, сүтін төгіп, нанын алып кетеді. Кейіннен ашуға булыққан қарулы әйел Көкінайдың күшіктері жатқан үңгірдің аузын көміп тастайды. Осыдан кейін күшіктерінен айырылған тазы ауылдан мүлдем жоғалып кетеді. Арада біраз уақыт өткеннен кейін тау бөктеріндегі жабайы алма уылжып пісе бастады. Бір топ бала талды жағалай алма теріп жүрген еді. Бір кезде ойын баласы Сыпатай кәрі ағаштың ұшар басына шыға бергенде жерге құлап түсті. Биіктіктен құлаған бала сол мезетте жан тәсілім етті. Сыпатай Бүбітайдың ұлы еді. Осылайша, кезінде жеті қазынаның бірі – тазыға қиянат жасаған ана ұлынан көз жазып қалды. Иттің киесіне ұшыраған Бүбітай баласын жоқтап, жынданып кеткен болатын.
   Бірінші бөлімде балалардың соғыс уақытындағы қиындықтары мен қызықтары ерекше баяндалады. Әлбетте, айқас жылдары әрбір отбасында жоқшылық белең алды.Бір уыс тарыны балалары үшін ұрлап әкелетін ауыл әйелдері жазықсыздан сотталып жатты. Балалардың буыны қатайып, талай ауыртпашылышты  көтере білді.
   Шығармада соғыстан жаралы оралған Ырысбектің тағдыры әсерлі бейнеленеді. Құдай қосқан зайыбы өзгенің әйелі болуы жанына аяздай батады. Ырысбек ауыл балаларын қайсар жүректі, мықты болып тәрбиеленуі үшін әскери тәртіпке үйретеді.Назира мен Тоқтардың махаббаты да баянсыз аяқталады. Екі ғашық Тоқтар мен Нәзираның пәк махаббатын соғыс үзеді.
   Әке-шешесінен айырылған Қанаттың кейінгі өмірі шығарманың екінші бөлімінде суреттеледі. Тек әжесі мен апасына арқа сүйейтін бозбала зорлық пен зомбылықтың, асқан жауыздықтың куәгері болады. Жетімдіктің кермек дәмін татқан ол ерте есейеді. Өзінен кейінгі бауырларына тілеуқор, қамқор болу керектігін сезінеді. Қанат пен достары мектеп қабырғасында сабақ оқып жүріп, елі үшін, Отан үшін қызмет етті. 
   Автор осы шығарма арқылы сол кезеңді нақты бейнелеген. Бұл – автордың көркемдік шеберлігі. «Жабайы алманы» оқып отырып, өзіңізді сол кезеңге кіріп кеткендей сезімде болып, сол балалардың қиындықтарын бірге сезінесіз. Алайда өткен шақты бүгінгі күнмен салыстыруға келмейді. Ондай кезеңнің қайта келмеуін тілейміз.


